
LAI VÉYE TIEÛJAINNE

S'en r'vïnt prou en drie, en se raippeule de ces véyes tieûjainnes qu'en trovaît dains brâment de mâjons de tchie nos. En les on
quasi tûtes détru pochque ce n'était pe âtçhe d'aîjie. Le pus s'vent en vétiait dôs enne vôte laivou ce qu'en satchait lai tchie.
E y aivait de lai f'miere tot le temps, en breûlaie des poingnats èt peus di dgenavre, chutot à tchâtemps è câse des moûetches.

Les tirains allïnt d'ïn mu en l'âtre, bïn enraicenaie chu
des grosses pieres. Les tyaux airrivïnt de tot poitchot, di
foé, de lai tchâdiere, des foinats, enfin de totes les piaices
laivou en faisait di fûe. E n'y aivait pe de tué, lai f'miere
paitchait dains lai graindge ; c'était croûye po ço qu'était
r'mijie po les bétes. Elles n'ainmïnt pe ci foin ou bïn ci
voiyïn que puait, qu'empoûjenaît.

Le raîchetiué n'aivait pe gros mâ. E n'aivait ran è faire
tiaind è faisait sai virie. E le faillait paiyie tot de meinme,
çoli ne cotait pe bïn tchie dains ci temps-li.

Tos les ans, quéques djoés aivaint les bniessons, en
fôtaît ïn côp de tchâ és mus, en r'iaivaie les pouetches, les

f'nétres, que çoli aiveuche di djèt po r'cidre les dgens
qu'éfïns ïnvitaie po paitaidgie les r'pés de féte.

Çoli n'allait pe grant que tot r'feut oûe è câse de c'te
f'miere qu'è faillait suppoétchaie neut è djoé, tote l'année.

En vétiait dains lai tieûjainne pus s'vent qu'à poiye,
en était aivéjie de c'te misère. E y é tot de meinme des

côps que les laigres coulïnt aivâs lai fidiure, mains en ne
se piaingnait pe, en était en l'aissôte èt peus à tchâd.

Se ces tieûjainnes aivïnt poyu pailaie, en sairait aivu
tot ébâbi d'aippâre cobïn de poues èt peus âtre tchie sont
aivus pendus po satchi ; çoli airait bèyie enne sacré foûet-
chune.

Tot çoli, c'ât de lai véye hichtoire, adjed'heu en on des
belles tieûjainnes, mainme en lai campaigne, des yûes
bïn emménaidgies. C'ât bïn taint meu, les fannes s'y
piaijant tot piein, èt peus, elles n'aint quasi pus de mâ.

Raymond Erard Leplafond de la cuisine du Bois-Rebetez. Franches-Montagnes.

